[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






HEZKUNTZA DEPARTAMENTUA
Gobernuak 1,6 milioi euro bideratu ditu doktore berriak trebatzeko eta ikerketa-talentuaren mugikortasunerako
Berrikuntza moduan, aurten 24 laguntza osagarri eskaintzen dira Nafarroako doktoregaiek atzerrian egonaldi laburrak egin ditzaten
Astelehena, 2010eko otsailaren 15a. Nafarroako Gobernuak 1.662.900 euroko urte anitzeko gastua onetsi du gaur Nafarroako Ikerketa eta Garapen sistemako doktore berriak trebatzeko eta Hezkuntza Departamentuak 2009-2013 aldian deitutako laguntzen onuradunen talentuaren mugikortasunerako.
Laguntza horiei esker, Nafarroako 20 ikerlari gazte lau urtez doktore moduan trebatu ahal izango dira eta tesia egin ahal izango dute. Era berean, eta berrikuntza moduan, aurten 24 laguntza osagarri eskaintzen dira Nafarroako doktoregaiek atzerrian egonaldi laburrak egin ditzaten.

Doktorego aurreko laguntzen deialdiaren xedea doktore-tesia egitea eta doktore titulua lortzea da, arlo hauetan: Natura Zientziak, Biomedikuntza, Fisika eta Kimika, Teknologia eta Ingeniaritzak, Gizarte eta Giza Zientziak. Onuradunek lau urteko laguntza jasotzen dute: lehenengo bi urteetan bekadunak dira eta azken bi urteetan kontratupekoak. Onuradun bakoitzari emandako zenbateko osoa 75.000 euro inguru da.
Laguntzak ikerlarien mugikortasunerako
Era berean, deialdi honen bidez, lehenengoz 24 laguntza eskaintzen dira doktoregoko 73 ikasleen nazioarteko mugikortasuna sustatzeko. Ikasle horiek, gaur egun, Hezkuntza Departamentuaren doktorego aurreko laguntza jasotzen dute. Horren bidez, doktoregaien prestakuntza-programa indartu eta tesien garapena bultzatu nahi da, eta Nafarroako ikerlariek eta unibersitateek garatutako ikerketa nazioartean zabaltzeari mesede egin nahi zaio.

Laguntza horiek bi ildo dituzte: lehen taldean hamabi laguntza eskaintzen dira atzerrian egonaldi laburrak egiteko, eta horretara 60.000 euro bideratzen dira. Egonaldi horiek bi eta lau hilabete bitarteko iraupena izango dute eta, horien bidez, prestakuntza-programa zuzenean indartu eta tesiaren garapena bultzatu nahi da. Jarduerak nazioarteko bikaintasuna duten ikerketa-laborategietan edo ikerketa-zentroetan egingo dira, eta horietan askotariko funts bibliografikoak kontsultatuko dira edo emandako laguntzen xedeak lortzeari mesede egiten dioten teknika berriak ikasiko dira. 

Bigarren ildoaren bidez doktore titululan Europako Aipamena lortzeko egonaldiak egitea erraztu nahi da, Espainiatik kanpo, Europar Batasuneko herrialdeetako zentroetan. Leku horietan doktore-tesiaren edukiarekin lotutako jarduerak garatuko dira eta doktore tituluan Europako Aipamena lortzeko tesien epaimahaiaren deialdiara aurkezteko betekizunak beteko dira. 

Bi kasuetan, ikerlaria jasotzen ari den bekari 350 euroko aparteko poltsa gehitzen zaio egonaldiaren aste bakoitzeko, eta bidaia-bono bat, 500 eta 1000 euro bitartekoa.

Hezkuntza Departamentuaren doktorego aurreko laguntzen programa
Doktorego aurreko laguntzak Hezkuntza Departamentuaren Prestakuntzarako eta Ikerketa Talentuaren Mugikortasunerako Plana (I+G) osatzen duten ildoetako bat dira. Aurten 2.222.724 euro bideratu dira guztira doktorego aurreko eta doktorego osteko laguntzen deialdirako eta I3 Programarako. 
Gaur egun, doktorego osteko laguntzen barruan, 18 ikerlarik ikerketa-gaitasuna hobetzeko jarduerak egiten dituzte, eta horietatik hamarrek nazioarteko bikaintasuna duten zentroetan egiten dute lan, hala nola Chicagoko Northwestern Universityn, New Yorkeko Weill Cornell Medical Collegen eta Massachussetseko Unibertsitatean, Estatu Batuetan; Friburgoko Albert-Ludwigs-Universitäten (Alemania), Basileako Unibertsitateko Biozentrumen (Suitza) eta Sidneyko Unibertsitatean (Australia).

Bestalde, Zientzia eta Berrikuntza Ministerioarekin hitzartutako I3 Programaren bidez, Nafarroako unibertsitateek azken hiru urteetan hamabi ikerlari kontratatu dituzte. Laster lau plaza gehiago eskainiko dira. 


Prestakuntzarako eta Ikerketa Talentuaren Mugikortasunerako Laguntzen Programak 25 urte egin ditu indarrean, eta denbora horretan mila ikerlarik baino gehiagok lortu dituzte onurak prestakuntzarako eta bikaintasun-doktoreak eta -ikerlariak izateko. Era berean, 530 ikerketa-proiektuk laguntzak jaso dituzte urte hauetan.


Hezkuntza Departamentuak Nafarroan ikerketaren bikaintasuna lortzearen alde, Nafarroako I+G+b sistema garatzearen alde eta ikerlarien mugikortasunaren eta atzerriko ikerlariak Nafarroara erakartzearen alde lan egiten du, Nafarroako Nazioarteko Planaren helburuekin bat etorriz. Horretarako, Ikerlarien Mugikortasunari Laguntzeko Nafarroako Zentroa sortu zen, Europan elkartrukea eta ikerketa zientifikoan, garapen teknologikoan eta berrikuntzan aritzen diren ikerlarien mugikortasuna sustatzeko EURAXESS sarean sartuta dagoena. Urte eta erdian Nafarroako bulegoak hamabi herrialdetako (hala nola Brasi, India, Iran, Italia, Mexiko eta Errusia) hogeita hamar ikerlari baino gehiago artatu ditu zuzenean. 

